ՀԻՄՆԱՎՈՐՈՒՄ

1. Իրավական ակտի ընդունման անհրաժեշտությունը
Նախագծի ընդունումը պայմանավորված է կենդանական աշխարհի օգտագործման և պահպանության ոլորտում պատշաճ վերահսկողություն իրականացնելու անհրաժեշտությամբ:

2. Ընթացիկ իրավիճակը և իրավական ակտի ընդունման անհրաժեշտությունը
«Բնապահպանական վերահսկողության մասին» օրենքի (այսուհետ՝ Օրենքի) 22-րդ հոդվածի 1-ին մասի 5-րդ կետի համաձայն՝ կենդանական աշխարհի օգտագործումը և պահպանությունը բնապահպանական վերահսկողության ուղղություններից մեկն է: Վերահսկողությունը իրականացվում է նաև թեմատիկ ստուգումների միջոցով: Օրենքի 24-րդ հոդվածի 4-րդ մասի համաձայն՝ թեմատիկ ստուգումներն իրականացվում են «Հայաստանի Հանրապետությունում ստուգումների կազմակերպման և անցկացման մասին» օրենքով և սույն օրենքով սահմանված կարգով:   Միաժամանակ, «Հայաստանի Հանրապետությունում ստուգումների կազմակերպման և անցկացման մասին» օրենքի  3-րդ հոդվածի  1.1.-րդ մասի համաձայն՝ դիտարկվող ոլորտում ստուգումները անցկացվում են բացառապես ստուգաթերթերի հիման վրա, որոնք հաստատում է Հայաստանի Հանրապետության կառավարությունը:
ՀՀ կառավարության 2019 թվականի հոկտեմբերի 10-ի N 1423-Ն որոշմամբ հաստատվել են ՀՀ բնապահպանության և ընդերքի տեսչական մարմնի (այսուհետ՝ Տեսչական մարմին) կողմից անցկացվող ստուգումների 11 ստուգաթերթերը, որոնցով ստուգումներ են իրականացվում հետևյալ ոլորտներում՝ արդյունաբերություն, սպասարկում, ջրօգտագործում, մետաղական հանքավայրերի արդյունահանում, ոչ  մետաղական հանքավայրերի արդյունահանում, հանքային ջրերի արդյունահանում, մետաղական հանքերևակումների ուսումնասիրություն, ոչ մետաղական օգտակար հանածոների երևակումների երկրաբանական ուսումնասիրություն, հանքային ջրերի ուսումնասիրություն, գյուղատնտեսություն, անտառային և ձկնաբուծական տնտեսություն, բնության հատուկ պահպանվող տարածքներ: Ներկայումս անհրաժեշտություն է առաջացել նաև սահմանել Տեսչական մարմնի կողմից կենդանական աշխարհի օգտագործման և պահպանության ոլորտում անցկացվող ստուգումների ստուգաթերթը՝  ոլորտում պատշաճ պետական վերահսկողություն իրականացնելու նպատակով:
Առաջարկվում է նաև մի շարք փոփոխություններ իրականացնել արդեն իսկ հաստատված ստուգաթերթերի վերնագրերում, մասնավորապես՝  ավելի ամփոփ տարբերակով ներկայացնել ստուգման ենթակա ոլորտների տնտեսական գործունեության տեսակների դասակարգիչները:

[bookmark: _GoBack]3. Առաջարկվող կարգավորման նպատակը և բնույթը
Նախագծի ընդունմամբ կհաստատվի Տեսչական մարմնի կողմից կենդանական աշխարհի օգտագործման և պահպանության ոլորտում անցկացվող ստուգումների ստուգաթերթը, ինչպես նաև կխմբագրվեն արդեն իսկ հաստատված ստուգաթերթերի վերնագրերը:

4.   Նախագծի մշակման գործընթացում ներգրավված ինստիտուտները և անձինք 
Նախագիծը մշակվել է Հայաստանի Հանրապետության վարչապետի աշխատակազմի տեսչական մարմինների աշխատանքների համակարգման գրասենյակի և Տեսչական մարմնի կողմից համատեղ։

5. Ակնկալվող արդյունքը
Նախագծի ընդունումը կապահովի կենդանական աշխարհի օգտագործման և պահպանության ոլորտում վերահսկողության իրականացման բնականոն ընթացքը: 


ՏԵՂԵԿԱՆՔ 

«Հայաստանի Հանրապետության կառավարության 2019 թվականի հոկտեմբերի 10-ի N 1423-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չկա:



ՏԵՂԵԿԱՆՔ 

«Հայաստանի Հանրապետության կառավարության 2019 թվականի հոկտեմբերի 10-ի N 1423-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում: 



